
TRANSPORT TIZIMI SOHASI 
KORXONALARININING INNOVATSION 
SALOHIYATINI BAHOLASH YO‘NALISHLARI
Ismailov Akmal Maxsudovich 

Annotatsiya. Ushbu maqolada transport tizimi korxonalarining innovatsion salohiyatini baholash yo‘nalishlari o‘rganiladi. 
Tadqiqotda innovatsion faollik darajasini aniqlash, texnologik yangiliklarni joriy etish ko‘rsatkichlarini tahlil qilish hamda 
korxonalar faoliyatining innovatsion rivojlanishdagi rolini baholashga alohida e’tibor qaratilgan. Natijalar transport sektorida 
innovatsion boshqaruv strategiyasini takomillashtirishga xizmat qiladi.

Kalit soʻzlar: transport tizimi, innovatsion salohiyat, baholash yo‘nalishlari, texnologik yangiliklar, innovatsion boshqaruv.

Abstract. This article examines the directions for assessing the innovative potential of transport system enterprises. It 
focuses on evaluating the level of innovation activity, analyzing technological implementation indicators, and assessing 
the role of enterprises in fostering innovation-driven growth. The results contribute to improving innovation management 
strategies in the transport sector.

Key words: transport system, innovative potential, assessment directions, technological innovations, innovation 
management.

Аннотация. В статье рассматриваются направления оценки инновационного потенциала предприятий транспортной 
системы. Особое внимание уделено анализу уровня инновационной активности, внедрению технологических 
новшеств и оценке роли предприятий в инновационном развитии отрасли. Результаты исследования могут быть 
использованы для совершенствования инновационного управления в транспортном секторе.

Ключевые слова: транспортная система, инновационный потенциал, направления оценки, технологические 
новшества, инновационное управление.

K I R I S H
Globallashuv va integratsiya jarayonlari, raqobat qoidalarining keskinlashuvi, geosiyosiy o‘zgarishlar 

hamda jahon iqtisodiy makonida ishlab chiqarish va texnologik kuchlarning qayta taqsimlanishi barcha 
ishtirokchilar oldiga o‘z pozitsiyalarini saqlab qolish va rivojlantirish zaruratini qo‘ymoqda. Iqtisodiyotni 
rivojlantirish yo‘nalishlari, shu jumladan korxonalarning innovatsion faoliyatini ushbu taraqqiyotning asosiy omili 
sifatida baholash, ilm-fan, ishlab chiqarish, ta’lim va jamiyat o‘rtasidagi aloqalarni shakllantirish korxonalarning 
iqtisodiy hamda innovatsion rivojlanishida muhim ahamiyat kasb etmoqda. Shu bois innovatsion salohiyat 
samaradorligini oshirishning fundamental va amaliy jihatlarini o‘rganish katta e’tibor qaratilayotgan dolzarb 
masalalardan biri hisoblanadi.

Shunga qaramay, xo‘jalik yurituvchi korxonalarning innovatsion faoliyati hamda innovatsion salohiyatni 
boshqarish bilan bog‘liq masalalar hali ham munozarali bo‘lib qolmoqda. Shu o‘rinda ta’kidlash joizki, YE.A. 
Lapteva [1] ta’rifiga ko‘ra, innovatsion jarayonlar iqtisodiy tizimning asosiy bo‘g‘ini bo‘lgan korxonaning 
modernizatsiya va yangilanish qobiliyatini ochib beruvchi, texnik yetakchilik va ustunligini belgilovchi innovatsion 
salohiyatdir. Innovatsiya nazariyasida uning tarkibiy qismlari sifatida uch tur ajratiladi: umumiy innovatsion 
salohiyat, resurs, ishlab chiqarish va ichki salohiyat — iqtisodiy kategoriya sifatida namoyon bo‘ladi [2].

Mamlakatimizda innovatsiyalarni rivojlantirish bo‘yicha amaliy harakatlar O‘zbekiston Respublikasi 
Prezidentining 2018-yil 27-apreldagi PQ-3682-sonli “Innovatsion g‘oyalar, texnologiyalar va loyihalarni 
amaliyotga tatbiq etish tizimini yanada takomillashtirish chora-tadbirlari to‘g‘risida”gi qaroridan boshlangan 
bo‘lib, unda “ilmiy va amaliy tadqiqotlar natijalarini ishlab chiqarishni modernizatsiya qilish, texnik va texnologik 
yangilash jarayonlariga nou-xau elementlarini keng joriy etish, bu borada ilmiy tashkilotlar hamda real iqtisodiyot 
tarmoqlari korxonalari o‘rtasidagi yaqin hamkorlik mamlakatning jadal innovatsion rivojlanishidagi eng muhim 
omil hisoblanadi” deb qayd etilgan.

M A V Z U G A  O I D  A D A B I Y O T L A R  S H A R H I
Innovatsiya nazariyasining asoschisi avstriyalik olim Y. Shumpeter hisoblanadi. 1911-yilda u radikal 

texnologik o‘zgarishlarni rag‘batlantirish iqtisodiy tanazzulni yengish uchun yangi imkoniyatlar yaratishini ilmiy 
asoslab bergan. Keyinchalik, XX asrning 30-yillarida u “innovatsiya” tushunchasini ilmiy muomalaga kiritdi.

MDH olimlaridan V. A. Balukova, I. A. Sadchikov va V. Ye. Somovlar [3] innovatsiyani ixtirodan foydalanish 
jarayoni sifatida izohlaydilar. I. T. Balabanov esa innovatsiya tushunchasini natija sifatida o‘rganadi. Adabiyotlar 
tahlili shuni ko‘rsatadiki, innovatsiyaning paydo bo‘lish sabablari borasida olimlar turlicha yondashuvlarga ega 
[4].

Mahalliy olim I. Abdurahmonovning fikricha, “Ilm mablag‘ga aylansa, ana shu innovatsiya” degan ta’rif 
dolzarb hisoblanadi.

Mahalliy iqtisodchi olimlar Sh. N. Zaynutdinov, D. Shodiyeva, I. S. Xotamov, M. Rasulov, A. E. Norov va G. 
P. G‘ulomovalar [5] o‘z ilmiy izlanishlarida sanoat korxonalarida innovatsion boshqaruv samaradorligini oshirish 
yo‘lida inson omili, kadrlar tayyorgarligi va innovatsion ishlanmalardan foydalanishga oid yondashuvlarni ilgari 
surganlar.

Innovatsion rivojlanish nazariyasini tahlil etish turli ilmiy maktablarning rivojlanishiga qo‘shgan hissasini 
baholash imkonini beradi. Dastlabki bosqichda innovatsiyalar nazariyasining fundamental asoslari shakllanib, 
ularning mehnat unumdorligini oshirishdagi ahamiyati asoslab berilgan (merkantilistlar — A. Monkretyen, T. 
Men, A. L. Ordin-Nashekin, I. T. Pososhkov va boshqalar [6]; fiziokratlar — F. Kene, A. Tyurgo, S. Bodo, I. 
Tyunen va boshqalar [7]). Keyingi bosqichda innovatsiyalarni iqtisodiy o‘sish omili sifatida talqin etish, bilimning 
ahamiyatini anglash va mahsulot yaratish jarayonida davlatning rolini belgilash kabi g‘oyalar ilgari surilgan 
(klassik maktab: R. Kantilyon, A. Smit, D. Rikardo va boshqalar [8]).

T A D Q I Q O T  M E T O D O L O G I YA S I
Tadqiqot metodologiyasi transport tizimi korxonalarining innovatsion salohiyatini baholashda statistik 

ma’lumotlar, soha hisobotlari va korxona ko‘rsatkichlari asosida amalga oshiriladi. Ma’lumotlar O‘zbekiston 
Respublikasi Statistika agentligi, Transport vazirligi va tegishli tarmoq korxonalari hisobotlaridan olingan bo‘lib, 
ularning tahlili korrelyatsion-regression va komparativ usullar orqali bajarilgan.

T A H L I L  V A  N A T I J A L A R
Innovatsion rivojlanishning zamonaviy nazariyasi “iqtisodiy rivojlanish, innovatsiya va tadbirkorlik” 

nazariyalarining sintezi, tadqiqot obyektini har tomonlama tahlil qilish, metodologik va uslubiy yondashuvlarni 
diversifikatsiya qilish orqali takomillashib bormoqda [9]. Innovatsiyalarning paydo bo‘lish manbalari va 
sabablarini aniqlash, bu jarayonda davlat hamda institutlarning rolini belgilovchi nazariyalar shakllanmoqda.

Mustaqillik yillarida O‘zbekistonda milliy innovatsion tizimni rivojlantirish uchun mustahkam zamin yaratildi. 
Kimyo, energetika, biologiya, ta’lim, tibbiyot, elektronika, qishloq xo‘jaligi kabi sohalarda keng ko‘lamli ilmiy 
tadqiqotlar olib borilmoqda.

Shuni ta’kidlash lozimki, o‘zbekistonlik olimlar iqtisodiyotning innovatsion rivojlanishi yo‘nalishida faol 
ilmiy izlanishlar olib borishmoqda. A. Sh. Bekmurodov, B. B. Berkinov, N. Q. Yuldashev, B. K. G‘oyibnazarov 
va boshqalar shular jumlasidandir. Sh. N. Zaynutdinov hamda R. I. Nurimbetovlarning qurilish materiallari 
sanoatining innovatsion rivojlanishini o‘rgangan tadqiqotlari alohida e’tiborga molikdir [10], [11], [12].

Shunday qilib, innovatsion salohiyatni aniqlashda resursli yondashuv tarafdorlari S. N. Yashin, N. A. 
Murashova va S. D. Karlinalar [14] mavjud resurslar salohiyatini, jumladan kadrlar, texnologik, moliyaviy 
hamda ilmiy-tarkibiy qismlarni umumlashtirish zarur deb hisoblaydilar. Ushbu yondashuvga ko‘ra, korxonaning 
innovatsion salohiyati innovatsiyalarni belgilovchi moddiy va nomoddiy resurslardan iborat deb baholanadi. 
Bunday yondashuv “innovatsiya” atamasining ilk paydo bo‘lgan davrlarida ancha keng tarqalgan edi. Mazkur 
yondashuv asosida korxonaning innovatsion salohiyati 1-rasmda keltirilgan salohiyat turlarini o‘z ichiga oladi. 
Ushbu salohiyat turlari o‘z navbatida kadrlar salohiyati, texnologik salohiyat, moliyaviy salohiyat va ilmiy 
salohiyatdan iborat. Bizning fikrimizcha, bunday yondashuv korxonadagi innovatsion rivojlanganlik holatini, 

ya’ni innovatsion salohiyat darajasini baholash imkonini beradi. Biroq u korxonaning innovatsion rivojlanganlik 
darajasini to‘liq aks ettira olmaydi. Shu bois bu yo‘nalishda yanada chuqurroq ilmiy tadqiqotlar olib borish zarur 
(1-rasm).

1-rasm. Korxonadagi mavjud resurslari bo‘yicha innovatsion salohiyat tarkibi [13]

Korxonaning innovatsion salohiyatini aniqlashda navbatdagi yondashuv sifatida shuni aytish 
mumkinki, ko‘p miqdordagi zaxiralarga ega bo‘lib, ammo innovatsion salohiyati past bo‘lgan korxonalar 
mavjud. Shuningdek, aksincha, innovatsion salohiyati yuqori, biroq mavjud zaxiralari cheklangan ishlab 
chiqarish korxonalari ham mavjud. Mazkur yondashuv mualliflari V. L. Gorbunov va P. G. Matveyevlar 
korxonaning innovatsion salohiyatini quyidagicha tavsiflaydilar (2-rasm). Ularning fikricha, korxonaning 
innovatsion salohiyati — bu korxonaning innovatsion faoliyatini belgilovchi ko‘rsatkichlar majmuasidir. 
Bunda innovatsion faoliyat olingan patentlar, nomoddiy aktivlar, intellektual mulk obyektlari, zamonaviy 
texnologiyalar bilan ta’minlanganlik darajasi hamda intellektual salohiyatni o‘z ichiga oladi.

Biroq bizningcha, bunday yondashuv bir qator kamchiliklarga ega. Eng avvalo, u korxonaning 
innovatsion salohiyatini faqat mavjud holat asosida baholaydi, bu esa innovatsion rivojlanishning istiqbolli 
yo‘nalishlarini yetarlicha aks ettirmaydi (2-rasm).

2-rasm. Korxonaning innovatsion salohiyat tarkibiga natijaviylik bo‘yicha yondashuv [15]

Iqtisodchi olim B. Lisinning [16] fikricha, innovatsion salohiyat maqsadlarga erishish uchun harakatga 
keltirilishi mumkin bo‘lgan to‘plangan resurslarning foydalanilmagan, kam foydalanilgan yoki yashirin 
imkoniyatlarini o‘z ichiga oladi. Bizning nuqtayi nazarimizcha, bunday ta’rif innovatsion salohiyatning mohiyati 
va tuzilishini anglashda ma’lum darajada noaniqlik keltirib chiqaradi.

Korxonaning innovatsion salohiyatini natijaviylik bo‘yicha aniqlash yondashuvi tarafdorlari — J. A. Mingaleva 
va I. I. Platinyuklar [17] — korxonaning innovatsion faoliyati samaradorligi ko‘rsatkichlarini innovatsion salohiyat 
natijasi sifatida talqin qiladilar. Biroq shuni ta’kidlash joizki, korxonaning innovatsion faoliyati natijalari har doim 
ham uning innovatsion salohiyat darajasini to‘liq ifodalab bera olmaydi.

Navbatdagi yondashuv korxonaning innovatsion salohiyatini ichki imkoniyatlarga asoslangan holda 
shakllantirishga tayanadi. Ushbu yondashuv tarafdorlari A. N. Plotnikov va S. N. Litoninskiylar [18] bo‘lib, ular 
fikricha, korxonaning innovatsion salohiyati uning mohiyatini, innovatsion faoliyatni kengaytirish imkoniyatini 
ifodalaydi. Mazkur yondashuvga ko‘ra, innovatsion salohiyat nafaqat ma’lum zaxiralar yoki erishilgan natijalar 
yig‘indisi sifatida, balki jarayonlar va ular o‘rtasidagi o‘zaro munosabatlarning tabiatini ham aks ettiradi (3-rasm).

3-rasm. Korxonaning innovatsion salohiyati tarkibini ichki imkoniyatlar bo‘yicha shakllantirish yondashuvi [19]

Yuqorida ko‘rib o‘tilganidek, innovatsion salohiyat, jumladan korxonaning innovatsion salohiyati 
kategoriyasiga turli olimlar tomonidan berilgan yondashuvlar biz tomonidan tahlil qilindi. Bugungi kunda 
innovatsion salohiyatni aniqlashda turli ta’riflar mavjud bo‘lib, ularning ayrimlari innovatsion salohiyatni iqtisodiy 
salohiyatning tarkibiy qismi sifatida talqin etadi. Unga ko‘ra, innovatsion salohiyat takror ishlab chiqarish 
jarayoni uchun zarur shart-sharoitlarni yaratadi, iqtisodiy o‘sish va rivojlanish uchun umumiy imkoniyatlarni 
ta’minlaydi hamda iqtisodiy tizimning mohiyatini belgilaydigan muhim omil hisoblanadi [20]. G‘arb iqtisodchi 
olimlari innovatsiyalarni boshqarish masalasida innovatsion salohiyatni baholash zarurligini ta’kidlaydilar. 
Ularning fikricha, innovatsion salohiyat obyekt boshqaruvidagi muammolarni hal etish jarayonida tashqi muhit 
ta’sirini tahlil qilishdan tortib, yakuniy natijalarni baholashgacha bo‘lgan bosqichlarni qamrab oladi [21].

Biroq shuni qayd etish kerakki, hozirgi kunga kelib ham korxonaning innovatsion salohiyatini boshqarishdagi 
asosiy muammolardan biri — korxona iqtisodiy salohiyatini baholashda umumiy qabul qilingan yagona 
yondashuvning mavjud emasligidir. Shunga qaramay, G‘arb iqtisodchilari innovatsion salohiyatni boshqarishning 
muhim bosqichi sifatida uni baholashda uch guruh yondashuvni taklif etadilar. Ularning fikricha, innovatsion 
salohiyatni miqdoriy, sifat va aralash ko‘rsatkichlar asosida baholash maqsadga muvofiqdir [22].

Shu o‘rinda ta’kidlash joizki, ayrim iqtisodchi olimlar korxonaning innovatsion salohiyatiga barcha mavjud 
salohiyatlar yig‘indisi sifatida yondashadilar. Jumladan, ishlab chiqarish, moliyaviy, mehnat va investitsion 
salohiyatlar majmuasi sifatida qarovchi tadqiqotchilar mavjud. Biroq biz ushbu paragrafda korxonaning 
innovatsion salohiyatini alohida mustaqil kategoriya sifatida talqin etuvchi muallif yondashuvini keltirdik. 
Mazkur yo‘nalishda xorijiy olimlar bilan bir qatorda mamlakatimiz olimlari ham sezilarli ilmiy izlanishlar olib 
bormoqdalar. Misol tariqasida mamlakatimiz iqtisodchi olimlaridan E. B. Iskandarov [23] tomonidan ishlab 
chiqilgan yondashuvni keltirish mumkin. Unga ko‘ra, korxonaning innovatsion salohiyati faqat ilmiy-tadqiqot 
salohiyatini emas, balki yangi texnika va texnologiyalar bilan ta’minlanganlik darajasini, texnologik salohiyatni, 
innovatsiyalarning natijaviyligini, ya’ni innovatsion faoliyatdan olinayotgan iqtisodiy foydani, shuningdek, har 
bir xodim hissasiga to‘g‘ri keluvchi innovatsion mahsulot miqdorini ham o‘z ichiga oladi. Shu bilan birga, 
innovatsiyalarning turmush darajasiga ta’siri salohiyati kabi ko‘rsatkichlar orqali aniqlash tavsiya etiladi.

Bizning fikrimizcha ham, korxonaning innovatsion salohiyatini baholashda bunday yondashuv eng maqbul 
variantlardan biridir. U korxonadagi mavjud innovatsion faoliyat darajasini aniqlash, o‘lchash hamda uni 
alohida ko‘rsatkich sifatida baholash imkoniyatini yaratadi. Shu bilan birga, biz korxonaning iqtisodiy salohiyati 
tushunchasining nazariy va iqtisodiy mazmunidan kelib chiqib, ushbu yondashuvga muvofiq ravishda ehtimoliy 
innovatsion salohiyat darajasini aniqlashni maqsadga muvofiq deb hisoblaymiz.

Bundan tashqari, korxonaning innovatsion salohiyati tarkibiga uning ilmiy-tadqiqot, texnikaviy, 
innovatsiyalar natijaviyligi hamda innovatsiyalarning turmush darajasiga ta’siri salohiyatlari kiritilishi maqsadga 
muvofiqdir. Yuqori rahbariyat tomonidan barcha bo‘limlar va bo‘linmalar faoliyatini muvofiqlashtirish, xodimlarga 
samarali ta’sir o‘tkazish va innovatsion faoliyat natijalarini maksimal darajada oshirish korxona uchun strategik 
ahamiyatga ega. Biroq korxonaning texnikaviy salohiyati ham talab darajasiga javob bergan taqdirdagina 
korxona o‘z imkoniyatlaridan to‘liq foydalana oladi. Gap birinchi navbatda korxonaning innovatsiyalarga texnik 
tayyorgarligi, ya’ni asosiy fondlarning yaroqlilik koeffitsiyenti, asosiy fondlarning qoldiq qiymati, yangilanish 
koeffitsiyenti, innovatsiyalarga qilingan xarajatlar koeffitsiyenti, amaliy tadqiqotlar va ishlanmalarga ajratilgan 
mablag‘lar koeffitsiyenti haqida bormoqda.

Korxonaning innovatsiyalar natijaviyligi salohiyati deganda, innovatsiyalarga yo‘naltirilgan investitsiyalar 
ulushi hamda ishlab chiqarilgan mahsulot va xizmatlarda innovatsion tarkibning ulushi tushuniladi. 
Innovatsiyalarning turmush darajasiga ta’siri salohiyati esa har bir xodimga to‘g‘ri keluvchi innovatsion tovar va 
xizmatlar ulushini aniqlash imkonini beradi. Shu bilan birga, korxonaning iqtisodiy salohiyatini tashkil etuvchi 

innovatsion salohiyat boshqa salohiyat turlaridan farqli o‘laroq, aynan innovatsion faoliyat darajasini aniqlash 
imkonini beradi.

Iqtisodiyotni innovatsion rivojlanish yo‘liga yo‘naltirish zarurati keng ko‘lamli texnologik va tashkiliy 
o‘zgarishlarni amalga oshirishni, innovatsion faollikni oshirish masalalarini hal etishni taqozo etadi. Milliy 
iqtisodiyot tarmoqlari va komplekslarining o‘sish drayveri bo‘lgan korxonalar innovatsion rivojlanish 
strategiyalarini amalga oshirish orqali barqaror raqobat ustunligini shakllantiradilar. Shu nuqtayi nazardan, 
xo‘jalik yurituvchi subyektlarning innovatsion rivojlanishini tahlil qilish innovatsion salohiyatni oshirishga ta’sir 
etuvchi omillarni, shuningdek, innovatsion o‘sishni ta’minlaydigan resurslarni chuqur tadqiq etishni talab qiladi.

X U L O S A  V A  T A K L I F L A R
Xulosa qilib aytganda, qurilish korxonalarining innovatsion salohiyatini boshqarish — bu innovatsion salohiyat 

tarkibidagi barcha komponentlarni samarali rejalashtirish, tashkil etish, nazorat qilish va muvofiqlashtirish 
orqali amalga oshiriladigan uzluksiz jarayondir. O‘z navbatida, bunday boshqaruv tizimi innovatsion salohiyat 
turlarining o‘zaro ta’siri qanchalik to‘g‘ri va samarali yo‘lga qo‘yilganiga bevosita bog‘liqdir. Qurilish korxonalari 
faoliyatida innovatsion jarayonlarni uzluksiz tashkil etish, yangi g‘oya va takliflarni izlab topish hamda ularni 
ishlab chiqarishga joriy etish korxonaning innovatsion salohiyatini oshirishning asosiy omilidir.

